
პროექტი

საქართველოს კანონი
ეკომიგრანტთა შესახებ


თავი I. ზოგადი დებულებები

მუხლი 1.  კანონის რეგულირების სფერო
ეს კანონი განსაზღვრავს ბუნებრივი და ტექნოგენური ხასიათის საგანგებო სიტუაციების შედეგად გადაადგილებას დაქვემდებარებულ პირთა - ეკომიგრანტთა უფლებებს, მათი სამართლებრივი, ეკონომიკური და სოციალური დაცვის გარანტიებს.

მუხლი 2.  კანონის მიზანი
ამ კანონის მიზანია ისეთი სამართლებრივი მექანიზმების შექმნა, რომელიც უზრუნველყოფს:
ა)  ეკომიგრანტის უფლებების დაცვას;
ბ) ეკომიგრანტი ოჯახის გრძელვადიან განსახლებას;
გ) მუდმივი საცხოვრებელი ადგილიდან სხვა მუნიციპალიტეტის ადმინისტრაციულ საზღვრებში განსახლებისას ეკომიგრანტთა ინტეგრაციის ხელშეწყობას;
დ) ამ კანონის მე-3 მუხლის „გ“ და „დ“ ქვეპუნქტებით გათვალისწინებული გარემოებების დადგომის შედეგად, გარემოზე მიყენებული ზიანის აღმოფხვრისა და სარეკულტივაციო ღონისძიებების განხორციელებას.

მუხლი 3. ტერმინთა განმარტება 
ამ კანონის მიზნებისათვის, მასში გამოყენებულ ტერმინებს აქვთ შემდეგი მნიშვნელობა:
ა)  ოჯახი -  განცალკევებულ საცხოვრებელ ფართზე მუდმივად  მცხოვრები ნათესაური ან არანათესაური კავშირის მქონე პირთა წრე, რომლებიც ერთობლივად ეწევიან შინასამეურნეო საქმიანობას და არიან ეკომიგრანტები (ოჯახი შეიძლება იყოს ერთსულიანი); 
ბ) ეკომიგრანტი ოჯახის გრძელვადიანი განსახლება -  ეკომიგრანტის სტატუსიდან გამომდინარე, სამინისტროს, აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოების  ავტონომიური რესპუბლიკების ადმინისტრაციულ საზღვრებში, საერთაშორისო, დონორი ან ადგილობრივი ორგანიზაციების, ფიზიკური ან კერძო სამართლის იურიდიული პირების მიერ ეკომიგრანტი ოჯახისათვის სათანადო საცხოვრებელი ფართის საკუთრებაში გადაცემა, საქართველოს კანონმდებლობით დადგენილი წესით, ან მის სანაცვლოდ სათანადო ფულადი ან რაიმე სხვა სახის დახმარებით უზრუნველყოფა და განსახლების ადგილზე ინტეგრაციის ხელშეწყობა;
გ) ტექნოგენური ხასიათის საგანგებო სიტუაცია - ცალკეულ ტერიტორიაზე 
მასშტაბური სამრეწველო ავარიით გამოწვეული კრიზისული ვითარება, რომელიც 
ხასიათდება მოსახლეობის ყოფაცხოვრების ნორმალური პირობების დარღვევით და    საფრთხეს უქმნის (ან შეიძლება შეუქმნას) მათ სიცოცხლეს ან ჯანმრთელობას, 
ხოლო საცხოვრებელ გარემოს გამოუსადეგარს და სახიფათოს ხდის მუდმივად 
საცხოვრებლად;
დ) ბუნებრივი ხასიათის საგანგებო სიტუაცია - ცალკეულ ტერიტორიაზე სტიქიური 
უბედურებით გამოწვეული კრიზისული ვითარება, რომელიც ხასიათდება მოსახლეობის  ყოფაცხოვრების ნორმალური პირობების დარღვევით და  საფრთხეს უქმნის (ან  შეიძლება შეუქმნას) მათ სიცოცხლეს ან ჯანმრთელობას, იწვევს (ან შეიძლება 
გამოიწვიოს) მსხვერპლს ან/და ადამიანთა დაშავებას, მნიშვნელოვან მატერიალურ 
ზარალს, ხოლო საცხოვრებელ გარემოს გამოუსადეგარს და სახიფათოს ხდის 
მუდმივად საცხოვრებლად;
ე) სამინისტრო - საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტრო.
ვ)  კომპეტენტური ორგანო - შესაბამისი აღმასრულებელი ხელისუფლების დაწესებულებები (სამინისტროები და მათ სახელმწიფო კონტროლს დაქვემდებარებული საჯარო სამართლის იურიდიული პირები), რომლებიც კანონმდებლობის შესაბამისად, მათი კომპეტენციის გათვალისწინებით, უფლებამოსილნი არიან გასცენ შესაბამისი ბუნებრივი თუ ტექნოგენური ხასიათის მოსალოდნელი და/ან დამდგარი საგანგებო სიტუაციის შესახებ დასკვნა.
ზ) სათანადო საცხოვრებელი – ეკომიგრანტი ოჯახისთვის საკუთრებაში გადაცემული საცხოვრებელი, სადაც უზრუნველყოფილია ღირსეული ცხოვრებისთვის აუცილებელი პირობები, მათ შორის, უსაფრთხოებისა და სანიტარიული თვალსაზრისით დამაკმაყოფილებელი პირობები და ინფრასტრუქტურის ხელმისაწვდომობა;
თ) გრძელვადიანი გადაწყვეტა - მდგომარეობა, როდესაც ეკომიგრანტებს აღარ სჭირდებათ ადგილმონაცვლეობასთან დაკავშირებული კონკრეტული დახმარება და დაცვის საშუალებები, და ასეთ ადამიანებს შეუძლიათ ისარგებლონ ადამიანის უფლებებით, ადგილმონაცვლეობის ნიშნით დისკრიმინაციის გარეშე;
ი) მუდმივი საცხოვრებელი - საკუთრებაში არსებული საცხოვრებელი სახლი/ბინა საკარმიდამო მიწის ნაკვეთით  ან მის გარეშე, რომელიც პირის მიერ მუდმივ საცხოვრებლად არჩეულ იქნა  და საიდანაც ის ან მისი ოჯახი იძულებული გახდა გადაადგილებულიყო ამ კანონის მე-4 მუხლში აღნიშნული გარემოებების გამო.


თავი II. ეკომიგრანტის ცნება და სტატუსი 

მუხლი 4. ეკომიგრანტის ცნება
ბუნებრივი ან ტექნოგენური ხასიათის საგანგებო სიტუაციის  შედეგად გადაადგილებას დაქვემდებარებულ პირად - ეკომიგრანტად ჩაითვლება საქართველოს  მოქალაქე ან საქართველოში სტატუსის მქონე მოქალაქეობის არმქონე პირი, რომელიც მოექცა ბუნებრივი თუ ტექნოგენური საგანგებო სიტუაციების ზონაში და იძულებულია ხანგრძლივი ვადით დატოვოს თავისი მუდმივი საცხოვრებელი ადგილი ბუნებრივი გარემოს უცაბედი ან მზარდი ცვლილებების გამო, რომელიც უარყოფით გავლენას ახდენს მის ჯანმრთელობაზე, სიცოცხლესა და ცხოვრების პირობებზე და რის გამოც, აუცილებელი ხდება მისი გაყვანა არსებული მუდმივი საცხოვრებელი ადგილიდან იმავე ან სხვა მუნიციპალიტეტის ადმინისტრაციულ საზღვრებში.
	 

მუხლი 5. ეკომიგრანტის სტატუსი
1. პირი, რომელიც ამ კანონის მე-4 მუხლში ჩამოთვლილი მიზეზების გამო დატოვებს მუდმივ საცხოვრებელ ადგილს, ეკომიგრანტის სტატუსის მინიჭების შესახებ განცხადებით მიმართავს სამინისტროს ან მის ტერიტორიულ ორგანოს. 
2. პირისათვის სტატუსის მინიჭების ან მინიჭებაზე უარის თქმის თაობაზე გადაწყვეტილების მიღების მიზნით,  დაინტერესებული პირის განცხადების მიღებიდან 5 დღის ვადაში, სამინისტრო კომპეტენტური ორგანოდან და შესაბამისი მუნიციპალიტიდან გამოითხოვს ამ კანონის მე-6 მუხლის მე-10 პუნქტით და მე-8 მუხლის პირველი პუნქტის „დ“ ქვეპუნქტით გათვალსწინებულ შესაბამის ინფორმაციას. 
3. კომპეტენტური ორგანო და შესაბამისი მუნიციპალიტეტი ამ მუხლის მე-2 პუნქტით გათვალისწინებულ ინფორმაციას გასცემს სამინისტროს მიმართვიდან ერთი თვის ვადაში.
4. პირისათვის სტატუსის მინიჭების ან მინიჭებაზე უარის თქმის თაობაზე გადაწყვეტილებას იღებს სამინისტრო, ამ მუხლის მე-3 პუნქტის გათვალისწინებით,  მიღებული  მონაცემების საფუძველზე 10 დღის ვადაში. პირისათვის სტატუსის მინიჭების ან მინიჭებაზე უარის თქმის თაობაზე გადაწყვეტილების მიღების საერთო ვადა არ უნდა აღემატებოდეს 2 თვეს. 
5. ამ მუხლის მე-3 პუნქტში მოცემული ვადა შესაძლებელია გაგრძელდეს კომპეტენტური ორგანოს სამართლებრივი აქტის საფუძველზე, მაგრამ არაუმეტეს 15 დღისა.
6. ამ მუხლის მე-4 პუნქტით გათვალისწინებული ვადა, სამინისტროს მიერ შესაძლებელია გაგრძალდეს ამ კანონის მე-6 მუხლის მე-5 პუნქტით გათვალისწინებული საკუთრების უფლების რეგისტრაციასთან დაკავშირებული ღონისძიებების განხორციელების შემთხვევაში.
	7. სამინისტროს უარი პირისათვის ეკომიგრანტის სტატუსის მინიჭებაზე შეიძლება გასაჩივრდეს სასამართლოში უარის მიღებიდან ერთი თვის ვადაში, საქართველოს კანონმდებლობის შესაბამისად. 


თავი III. ეკომიგრანტი ოჯახის განსახლება

მუხლი 6. ეკომიგრანტი ოჯახების გრძელვადიანი განსახლების ორგანიზება 
	1. ეკომიგრანტი ოჯახების განსახლების, სოციალური და სხვა საყოფაცხოვრებო საკითხების გადაწყვეტის ორგანიზებას, მათი ჩართულობით, კომპეტენციის ფარგლებში უზრუნველყოფს სამინისტრო, ხოლო აფხაზეთისა და აჭარის ავტონომიური რესპუბლიკების ადმინისტრაციულ საზღვრებში - აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოები.
2. ეკომიგრანტი ოჯახების გრძელვადიანი განსახლება, განსახლების წესი და პროცედურები, კრიტერიუმები და პირობები განისაზღვრება საქართველოს მთავრობის დადგენილებით. 
3. სამინისტრო, ამ მუხლის პირველი პუნქტის გათვალისწინებით, საქართველოს კანონმდებლობით დადგენილი წესით შუამდგომლობს საქართველოს მთავრობის განკარგულების გამოცემისათვის, რომლის თანახმადაც ეკომიგრანტ ოჯახს, პირდაპირი მიყიდვის წესით, სიმბოლურ ფასად, საკუთრებაში გადაეცემა საცხოვრებელი ფართი. ეკომიგრანტ ოჯახს საცხოვრებელი ფართი საკუთრებაში ასევე შეიძლება გადაეცეს საქართველოს კანონმდებლობით განსაზღვრული სხვა ფორმით.
4. ამ მუხლის მე-3 პუნქტით განსაზღვრული ღონისძიებები განხორციელდება იმ პირობით თუ, ეკომიგრანტი ოჯახი სახელმწიფოს, კანონმდებლობით დადგენილი წესით,  უსასყიდლოდ საკუთრებაში გადასცემს მის საკუთრებაში არსებულ მუდმივ საცხოვრებელს, რომლის დატოვებაც მას მოუწია ამ კანონის მე-4 მუხლში მოცემული გარემოებების გამო. 
5. ამ მუხლის მე-4 პუნქტით განსაზღვრული ღონისძიებების განხორციელების მიზნით, იმ შემთხვევაში, თუ ეკომიგრანტს, კანონმდებლობით დადგენილი წესით, არ აქვს რეგისტრირებული საკუთრებაში უძრავი ქონება, ეკომიგრანტი ვალდებულია საკუთრებაში დაირეგისტრიროს უძრავი ქონება, რომლის დატოვებაც მას მოუწია ამ კანონის მე-4 მუხლში მოცემული გარემოებების გამო. ამ უძრავი ქონების საკუთრებაში რეგისტრაციის დამადასტურებელი დოკუმენტაციის სამინისტროში წარდგენისა და ამ კანონის მე-5 მუხლის შესაბამისად, მისთვის ეკომიგრანტის სტატუსის მინიჭების შემდგომ, სამინისტრო უზრუნველყოფს ეკომიგრანტი ოჯახისათვის ერთჯერადი დახმარების გაცემას მის საკუთრებაში არსებული უძრავი ქონების რეგისტრაციასთან დაკავშირებული ხარჯების ანაზღაურების მიზნით.
6. იმ შემთხვევაში, თუ ბუნებრივი ან ტექნოგენური ხასიათის საგანგებო სიტუაციის შედეგად იმგვარად განადგურდა ეკომიგრანტის მუდმივი საცხოვრებელი ადგილი, რომ იქ ვერ განხორციელდება ამ მუხლის მე-5 პუნქტით განსაზღვრული ღონისძიებები, ეკომიგრანტს ეხსნება ამ მუხლის მე-4 პუნქტით განსაზღვრული ვალდებულება. 
7. სამინისტრო, ამ კანონის მე-4 მუხლში მოცემული გარემოებების შესაძლო დადგომის შესახებ ინფორმაციის მიღებისა და ამ მუხლის მე-2 პუნქტით განსაზღვრული განსახლების განხორციელების დაგეგმვის მიზნით, კომპეტენტური ორგანოსაგან იღებს დასკვნებს, საქართველოს სხვადასხვა რეგიონებში მოსალოდნელი და/ან დამდგარი ბუნებრივი ან ტექნოგენური ხასიათის საგანგებო სიტუაციების საპროგნოზო მაჩვენებლების შესახებ.
8. სამინისტრო, კომპეტენტური ორგანოს მიერ წარმოდგენილი ინფორმაციის/დასკვნის საფუძელზე და ქვეყნის ძირითადი მონაცემების და მიმართულებების დოკუმენტით მისთვის განსაზღვრული ასიგნებების ზღვრული მოცულობების ფარგლებში, საქართველოს კანონმდებლობით დადგენილი წესით, მომდევნო წლის ბიუჯეტის პროექტის ფორმირებისას ითვალისწინებს აუცილებელ სახსრებს ეკომიგრანტი ოჯახების გრძელვადიანი განსახლების მიზნით.
9. ამ კანონის შესაბამისად გასაწევი ხარჯები ანაზღაურდება საქართველოს სახელმწიფო ბიუჯეტის შესაბამისი ასიგნებებიდან.
10. ეკომიგრანტი ოჯახების გრძელვადიანი განსახლების მიზნით:
ა) ამ კანონის მე-4 მუხლში მოცემული გარემოებების გათვალისწინებით, ამ კანონის მე-8 მუხლის შესაბამისად, მუნიციპალიტეტი დოკუმენტურად ადასტურებს ეკომიგრანტი ოჯახის საკუთრებაში არსებული მუდმივი საცხოვრებლის დაზიანების/ნგრევის ფაქტს და ოჯახის შემადგენლობას;
ბ) ამ კანონის მე-4 მუხლში მოცემული გარემოებების გათვალისწინებით, კომპეტენტური ორგანო გასცემს დასკვნებს საქართველოს სხვადასხვა რეგიონებში მოსალოდნელი და/ან დამდგარი ბუნებრივი და ტექნოგენური ხასიათის საგანგებო სიტუაციების საპროგნოზო მაჩვენებლების შესახებ. 
11. იმ შემთხვევაში, თუ სამინისტრომ ან აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოებმა ეკომიგრანტთა გრძელვადიანი განსახლება უნდა განახორციელოს მანამდე გეოლოგიურად შეუსწავლელ ტერიტორიაზე, სავალდებულოა კომპეტენტური ორგანოს მიერ აღნიშნული ტერიტორიის წინასწარი შეფასება განსასახლებელი მიწის ფართის გეოლოგიურ და ჰიდროლოგიურ მდგომარეობასთან დაკავშირებით. 
12. სამინისტრო, ეკომიგრანტი ოჯახების აღრიცხვიანობისა და მათი სოციალურ-ეკონომიური და საყოფაცხოვრებო პირობების შესახებ ინფორმაციის ფლობის მიზნით, უზრუნველყოფს ეკომიგრანტი ოჯახების მონაცემთა ელექტრონული ბაზის შექმნას კომპეტენტურ ორგანოსთან და მუნიციპალიტეტებთან თანამშრომლობით.
13. ამ კანონით, სამინისტროს კომპეტენციას მიკუთვნებულ საკითხებთან დაკავშირებით მინისტრი უფლებამოსილია, კანონმდებლობით დადგენილი წესით, გამოსცეს შესაბამისი სამართლებრივი აქტები.
14. ეკომიგრანტი ოჯახის გრძელვადიანი განსახლების შემდგომ, მათ განსახლების ადგილზე ინტეგრაციას უზრუნველყოფენ შესაბამისი მუნიციპალიტეტები კანონმდებლობით დადგენილი წესით, ამ კანონის მე-8 მუხლით დელეგირებული უფლებამოსილების ფარგლებში.
15. ამ მუხლის მე-4 პუნქტით განსაზღვრული ღონისძიებების განხორციელების შემდგომ, აღმასრულებელი ხელისუფლების შესაბამისმა დაწესებულებებმა და მუნიციპალიტეტებმა, საკუთარი უფლებამოსილებების ფარგლებში, უნდა უზრუნველყონ ბუნებრივი და ტექნოგენური საფრთხის შემცველი/დაზიანებული მიწის ფართზე აღდგენა-სარეკულტივაციო და საგანგებო სიტუაციით გამოწვეული შედეგების სალიკვიდაციო ღონისძიებების განხორციელება, კანონმდებლობით გათვალისწინებული წესით. 
16. ამ მუხლის მე-3 და მე-4 პუნქტებით გათვალისწინებული ინფორმაციის ასახვას სამინისტრო ახორციელებს ამ მუხლის მე-12 პუნქტის შესაბამისად შექმნილ ეკომიგრანტი ოჯახების მონაცემთა ელექტრონულ ბაზაში.
17. ეკომიგრანტი ოჯახის გრძელვადიანი განსახლებისას პრიორიტეტი ენიჭება  მისი მუდმივი საცხოვრებელი ადგილის მიხედვით იმავე მუნიციპალიტეტის ადმინისტრაციულ საზღვრებში განსახლებას ასეთი შესაძლებლობის არსებობის შემთხვევაში.
18. იმ ეკომიგრანტი ოჯახის მიმართ, რომელსაც ეკომიგრანტის სტატუსიდან გამომდინარე, საერთაშორისო, დონორი ან ადგილობრივი ორგანიზაციების, ფიზიკური ან კერძო სამართლის იურიდიული პირების მიერ, საქართველოს კანონმდებლობით დადგენილი წესით, საკუთრებაში გადაეცა სათანადო საცხოვრებელი ფართი ან მის სანაცვლოდ სათანადო ფულადი ან რაიმე სხვა სახის დახმარება, სახელმწიფოს ეხსნება საცხოვრებელი ფართით უზრუნველყოფის ვალდებულება.

მუხლი 7. ეკომიგრანტი ოჯახის ქვეყნის სხვა ადმინისტრაციულ ერთეულში განსახლებისა და ინტეგრაციის სახელმწიფო გარანტიები
1. სახელმწიფო დაწესებულებებმა, აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოებმა  ავტონომიური რესპუბლიკების ადმინისტრაციულ საზღვრებში, საქართველოს კანონმდებლობით გათვალისწინებული უფლებამოსილების ფარგლებში, ეკომიგრანტთა საჭიროებების გრძელვადიანი გადაწყვეტისათვის უნდა უზრუნველყონ:
ა) შესაბამისი პირობების შექმნა, ეკომიგრანტი ოჯახების ქვეყნის სხვა ადმინისტრაციულ ერთეულში ნებაყოფლობით, ღირსეულად და უსაფრთხოდ განსახლებისა და ცხოვრების დაწყების პროცესის განხორციელებისათვის.
ბ) ეკომიგრანტი ოჯახების ჩართულობა ამ მუხლის „ა“ ქვეპუნქტით გათვალისწინებული ღონისძიებების განხორციელებისას;
გ) ეკომიგრანტი ოჯახების ქვეყნის სხვა ადმინისტრაციულ ერთეულში განსახლებისას აუცილებელი დახმარებით (როგორც ფინანსური, ასევე არაფინანსური) შესაძლებლობის ფარგლებში;
2. გრძელვადიანი გადაწყვეტის მიღწევის შემდგომ, სამინისტროს, აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოებსა და მუნიციპალიტეტებს ეხსნებათ ეკომიგრანტ ოჯახებთან მიმართებით ამ კანონით გათვალისწინებული გრძელვადიანი განსახლებისა და ინტეგრაციის ხელშეწყობის ვალდებულებები.
3. ამ მუხლით გათვალისწინებული ღონისძიებები ვრცელდება მხოლოდ იმ ეკომიგრანტ ოჯახებზე, რომელთა გრძელვადიანი განსახლება განხორციელდება ქვეყნის სხვა ადმინისტრაციულ ერთეულში.


მუხლი 8. მუნიციპალიტეტებისათვის დელეგირებული უფლებამოსილებები
1. მუნიციპალიტეტებისათვის სახელმწიფოს მიერ დელეგირებული უფლებამოსილებებია: 
ა) ეკომიგრანტი ოჯახის საკუთრებაში არსებული მუდმივი საცხოვრებლის დაზიანების/ნგრევის ფაქტისა და ოჯახის შემადგენლობის დადასტურება;
ბ) მუნიციპალიტეტის ადმინისტრაციული საზღვრების ფარგლებში, ეკომიგრანტთა სოციალურ-ეკონომიკური ინტეგრაციის მიზნით შესაბამისი პროგრამით გათვალისწინებული ღონისძიებების განხორციელება;
გ) იმავე მუნიციპალიტეტის ადმინისტრაციული საზღვრების ფარგლებში განსახლების შემთხვევაში, ეკომიგრანტი ოჯახისათვის საცხოვრებელი სახლის აშენებისათვის ან სხვა საცხოვრებელი სახლის რეაბილიტაციისათვის საჭირო ფინანსური და/ან სხვა მატერიალური დახმარების აღმოჩენა;
დ) ამ კანონის მე-6 მუხლის მე-6 პუნქტში მოცემული გარემოების დადასტურება.
2. სახელმწიფო ხელისუფლებისა და აფხაზეთისა და აჭარის ავტონომიური რესპუბლიკების ხელისუფლების ორგანოები  უფლებამოსილი არიან საქართველოს ორგანული კანონით „ადგილობრივი თვითმმართველობის კოდექსი“ დადგენილი წესით, შესაბამისად საქართველოს მთავრობის ან აფხაზეთისა და აჭარის ავტონომიური რესპუბლიკების მთავრობის გადაწყვეტილებითა და შესაბამისი ხელშეკრულებით, განახორციელონ მუნიციპალიტეტებისათვის ამ კანონით რეგულირებულ სფეროში სხვა უფლებამოსილებების დელეგირება.
3. ეკომიგრანტთა სოციალურ-ეკონომუკური ინტეგრაციის პროგრამები ასახულ უნდა იქნეს მუნიციპალიტეტების შესაბამისი სოციალურ-ეკონომიკური განვითარებისა და სხვა პროგრამებში, სტრატეგიებსა და გეგმებში.
4. ამ კანონით მუნიციპალიტეტებისათვის სახელმწიფოს მიერ დელეგირებული უფლებამოსილების განხორციელებაზე სახელმწიფოს დარგობრივ ზედამხედველობას ახორციელებს სამინისტრო.
5. ამ მუხლით გათვალისწინებული დელეგირებული უფლებამოსილებები  ხორციელდება საქართველოს კანონმდებლობის შესაბამისად მუნიციპალიტეტისათვის დელეგირებული უფლებამოსილებების განხორციელებისათვის გადაცემული მატერიალური რესურსებისა და გამოყოფილი ფინანსური სახსრების ფარგლებში. 


მუხლი 9. დამატებითი დახმარების ფინანსური წყაროები 
	ეკომიგრანტი ოჯახებისათვის დამატებითი დაფინანსების წყაროებია ფიზიკურ და იურიდიულ პირთა შემოწირულებები, სხვა სახელმწიფოთა და საერთაშორისო ორგანიზაციათა მიერ გაწეული ფინანსური დახმარებები, რაც განხორციელდება საქართველოს კანონმდებლობით დადგენილი წესით.



თავი IV. ეკომიგრანტის უფლებები და მათი დაცვის გარანტიები

მუხლი 10. ეკომიგრანტის უფლებები 
1. ეკომიგრანტს ამ კანონითა და საქართველოს კანონმდებლობით დადგენილი წესით უფლება აქვს:
ა) მიიღოს აუცილებელი პირველადი საყოფაცხოვრებო დახმარება აღმასრულებელი ხელისუფლების შესაბამისი დაწესებულებებიდან ან მუნიციპალიტეტებიდან, კანონმდებლობით დადგენილი წესით;
ბ) ისარგებლოს გრძელვადიანი განსახლებით ქვეყნის ტერიტორიის ფარგლებში;
2. ეკომიგრანტი, გარდა ამ კანონით მისთვის მინიჭებული უფლებებისა, სარგებლობს საქართველოს კონსტიტუციით აღიარებული განათლების, შრომის, ჯანმრთელობისა და სოციალური დაცვის და სხვა უფლებებით.


მუხლი 11. ოჯახის ერთიანობის პრინციპი  
ეს კანონი იცავს ყველა ეკომიგრანტი ოჯახის ერთიანობის პრინციპს. დაუშვებელია ოჯახის ხელოვნურად დაყოფა ან გაერთიანება მათი ნების საწინააღმდეგოდ. 


მუხლი 12.  ეკომიგრანტის უფლებების დაცვის გარანტია
	1. ეკომიგრანტის უფლებებს უფლებამოსილებების ფარგლებში იცავენ სახელმწიფო, აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოები  ავტონომიური რესპუბლიკების ადმინისტრაციულ საზღვრებში და მუნიციპალიტეტები. 
2. სამინისტრო,  აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოები  ავტონომიური რესპუბლიკების ადმინისტრაციულ საზღვრებში და მუნიციპალიტეტები, მათი უფლებამოსილებების ფარგლებში, საქართველოს სახელმწიფოს შესაბამის ორგანოებთან ერთად, უზრუნველყოფენ ეკომიგრანტის ამ კანონით დადგენილი უფლებების განხორციელებას, იღებენ ზომებს მათთვის უსაფრთხო და ღირსეული ცხოვრებისათვის აუცილებელი სოციალურ-ეკონომიკური პირობების შესაქმნელად. 
3. ამ კანონის მე-6 მუხლის მე-15 პუნქტით განსაზღვრული ღონისძიებების განხორციელების შემდეგ, კომპეტენტური ორგანოს დასკვნის საფუძველზე, გრძელვადიანი განსახლების შესაძლებლობის შემთხვევაში, ეკომიგრანტი ოჯახის განცხადების საფუძველზე, სახელმწიფო პირდაპირი მიყიდვის წესით, სიმბოლურ ფასად, საკუთრებაში გადასცემს ეკომიგრანტს ამ კანონის მე-6 მუხლის მე-4 პუნქტის შესაბამისად სახელმწიფოსათვის გადაცემულ უძრავ ქონებას.
4. ამ მუხლის მე-3 პუნქტით განსაზღვრული ღონისძიებები განხორციელდება იმ პირობით, თუ ეკომიგრანტი ოჯახი სახელმწიფოს, კანონმდებლობით დადგენილი წესით,  უსასყიდლოდ საკუთრებაში გადასცემს ამ კანონის მე-6 მუხლის მე-3 პუნქტის შესაბამისად ეკომიგრანტის სტატუსიდან გამომდინარე საკუთრებაში მიღებულ უძრავ ქონებას.  
5. ამ კანონის მე-6 მუხლის მე-15 პუნქტით განსაზღვრული ღონისძიებების განხორციელების შემდეგ, კომპეტენტური ორგანოს დასკვნის საფუძველზე, გრძელვადიანი განსახლების შესაძლებლობის შემთხვევაში, თუ ეკომიგრანტი ოჯახი განცხადების საფუძველზე მოითხოვს ამ კანონის მე-6 მუხლის მე-3 პუნქტის შესაბამისად ეკომიგრანტის სტატუსიდან გამომდინარე საკუთრებაში მიღებული უძრავი ქონების საკუთრებაში დატოვებას და ასევე ამ კანონის მე-6 მუხლის მე-4 პუნქტის შესაბამისად სახელმწიფოსათვის გადაცემული უძრავი ქონების შესყიდვას, სახელმწიფო უზრუნველყოფს, კანონმდებლობით დადგენილი წესით, პირდაპირი მიყიდვის წესით, საბაზრო ფასად, საკუთრებაში გადაცემას. 
6. ამ კანონის მე-6 მუხლის მე-15 პუნქტით განსაზღვრული ღონისძიებების განხორციელების შემდეგ, კომპეტენტური ორგანოს დასკვნის საფუძველზე გრძელვადიანი განსახლების შესაძლებლობის შემთხვევაში, სამინისტრო ვალდებულია ეკომიგრანტ ოჯახს შესთავაზოს ამ მუხლის მე-3-5 პუნქტებით გათვალისწინებული უფლებით სარგებლობა, რის თაობაზეც წერილობით ეცნობება ქონების მმართველს - საქართველოს ეკონომიკისა და მდგრადი განვითარების სამინისტროს სისტემაში შემავალ საჯარო სამართლის იურიდიულ პირს „სახელმწიფო ქონების ეროვნული სააგენტოს“.  
7. იმ შემთხვევაში, თუ ეკომიგრანტი ოჯახი არ ისარგებლებს ამ მუხლის მე-3-5 პუნქტებით გათვალისწინებული უფლებით ამ მუხლის მე-6 პუნქტის შესაბამისად გაკეთებული შეთავაზებიდან 1 წლის განმავლობაში ან წერილობით უარს განაცხადებს აღნიშნული უფლებით სარგებლობაზე, საქართველოს ეკონომიკისა და მდგრადი განვითარების სამინისტროს სისტემაში შემავალი საჯარო სამართლის იურიდიული პირი „სახელმწიფო ქონების ეროვნული სააგენტო“ უფლებამოსილია განკარგოს ამ კანონის მე-6 მუხლის მე-4 პუნქტის შესაბამისად სახელმწიფოსათვის გადაცემული უძრავი ქონება, კანონმდებლობით დადგენილი წესით. 



თავიV. გარდამავალი და დასკვნითი დებულებები

მუხლი 13. ამ კანონის ამოქმედებამდე ეკომიგრანტი ოჯახებისათვის შეძენილი საცხოვრებელი
        ფართების მათთვის საკუთრებაში გადაცემის წესი

1. საცხოვრებელი ფართები, რომლებიც ამ კანონის ამოქმედებამდე, საქართველოს კანონმდებლობით დადგენილი წესით, ეკომიგრანტი ოჯახებისათვის შეძენილი იქნა სამინისტროს საბიუჯეტო ასიგნებებიდან ან ფიზიკური და იურიდიული პირების შემოწირულებებით, სხვა სახელმწიფოთა და საერთაშორისო ორგანიზაციათა მიერ გაწეული ფინანსური დახმარებებით და რეგისტრირებულია სახელმწიფო საკუთრებად, ამ ეკომიგრანტ ოჯახებს, პირდაპირი მიყიდვის წესით, სიმბოლურ ფასად, გადაეცემათ საკუთრებაში, ამ მუხლის მე-2 პუნქტის გათვალისწინებით.
2. ეკომიგრანტ ოჯახებს, რომლებსაც ამ მუხლის პირველი პუნქტით გათვალისწინებული სახსრებით შეძენილი საცხოვრებელი ფართები უნდა გადაეცეთ საკუთრებაში კანონმდებლობით დადგენილი წესით, მათზე არ ვრცელდება ამ კანონის მე-6 მუხლის მე-4 პუნქტით დადგენილი ვალდებულება.


მუხლი 14. ამ კანონის ძალაში შესვლასთან დაკავშირებით გასატარებელი ღონისძიებები	
	1. საქართველოს მთავრობამ ამ კანონის ამოქმედებიდან 6 თვის ვადაში, უზრუნველყოს შესაბამისი კანონქვემდებარე აქტების ამ კანონთან შესაბამისობა.
2. ამ კანონის ამოქმედებიდან 6 თვის ვადაში, საქართველოს მთავრობამ მიიღოს დადგენილება ეკომიგრანტი ოჯახების გრძელვადიანი განსახლების წესის, პროცედურების, კრიტერიუმებისა და პირობების დამტკიცების შესახებ.
	3. ამ კანონის ამოქმედებიდან 3 თვის ვადაში, სამინისტრომ უზრუნველყოს ეკომიგრანტი ოჯახების მონაცემთა ელექტრონული ბაზის ფორმირებისა და წარმოების წესის შესახებ მინისტრის ბრძანების გამოცემა.


მუხლი 15. კანონის ამოქმედება
1. ეს კანონი ამოქმედდეს გამოქვეყნებისთანავე, გარდა ამ კანონის მე-6 მუხლის 1-ლი-მე-6, მე-9, მე-11-მე-18 პუნქტებისა და მე-7-მე-13 მუხლებისა.
	2. ამ კანონის მე-6 მუხლის 1-ლი-მე-6, მე-9, მე-11-მე-18 პუნქტები და მე-7-მე-13 მუხლები ამოქმედდეს 2015 წლის 1 იანვრიდან.





საქართველოს პრეზიდენტი                                                                  გიორგი მარგველაშვილი


